
FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI

MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.

Il-Pulizija
(Spettur Audrey Micallef)
v. 
Wayne Zahra

Kumpilazzjoni Nru. 590/2024 AC

Illum, is-26 ta’ Frar 2025

Il-Qorti;

Rat l-imputazzjonijiet fil-konfront ta’ Wayne Zahra ta’ 42 sena, iben Charlie Zahra u Rita xebba Barbara, imwieled nhar il-21 ta’ Ottubru 1981 ġewwa Footscray, Melbourne, Victoria, l-Awstralja, residenti ġewwa 149, Triq il-Karmnu, Fgura u riċentament ġewwa Dar Papa Franġisku, Birkirkara, u detentur tal-Karta tal-Identita’ bin-numru 0181594M, li kien akkużat talli bejn l-20 ta’ Lulju 2024 u l-24 ta’ Lulju 2024 f’diversi ħinijiet ġewwa u f’diversi postijiet ġewwa dawn il-Gżejjer, b’diversi atti magħmulin fi ġranet u ħinijiet differenti iżda li jiksru l-istess disposizzjoni tal-Liġi u li kienu magħula b’riżoluzzjoni waħda: 

1. Ikkaġuna lill-eks sieħba tiegħu u ċioe’ Yvonne Attard, fastidju għal aktar minn darba meta ġab ruħu b’mod li messu kien jaf li kien qed ikun tali, u liema delitt twettaq ripetutament;

2. Permezz ta’ network jew apparat ta’ komunikazzjoni elettronika, heddidt li tagħmel xi reat, jew bil-ħsieb li ġġiegħel lill-eks sieħba tiegħek Yvonne Attard, tagħmel xi ħaġa jew għamilt użu ieħor mhux xieraq bih;

U iktar talli fl-istess dati, ħinijiet, postijiet u ċirkostanzi:

3. Kiser Ordni ta’ Trażżin mogħtija lilu mill-Maġistrat Dr. Nadia H. Vella LL.D. nhar it-18 ta’ Lulju 2024 u dan bi ksur tal-Artikolu 382A tal-Kapitolu 9 tal-Liġijiet ta’ Malta;

4. U aktar talli kkommetta reat waqt li kien taħt Ordni ta’ Probation, liema sentenza ingħatat mill-Qorti tal-Maġistrati preseduta mill-Maġistrat Dr. Nadia H. Vella LLD nhar it-18 ta’ Lulju 2024, liema sentenza saret definittiva u ma tistax tiġi mibdula.

Rat it-talba tal-Prosekuzzjoni sabiex tinħareġ Ordni ta’ Protezzjoni, inkluża fil-mori tal-kawża kontra Wayne Zahra a benefiċċju tal-eks sieħba tiegħu, u ċioe’ Yvonne Attard u l-familjari tagħha u dan fit-termini tal-Artikolu 412Ċ tal-Kapitolu 9 tal-Liġijiet ta’ Malta;

Rat it-talba tal-Prosekuzzjoni sabiex f’każ ta’ ħtija, biex tipprovdi għall-persuna ta’ Yvonne Attard u l-familjari tagħha jew sabiex jinżamm il-bon-ordni pubbliku, flimkien mal-piena applikabbli għar-reat, torbot lil Wayne Zahra b’obbligazzjoni tiegħu nnifsu taħt penali ta’ somma ta’ flus li tiġi ffissata minn din il-Qorti billi tapplika l-Artikoli 383 et seq tal-Kapitolu 9 tal-Liġijiet ta’ Malta, għal żmien li tħoss xieraq;

Rat it-talba tal-Prosekuzzjoni sabiex f’każ ta’ ħtija, minbarra li tinfliġġi l-piena stabbilta mil-Liġi, tordna lill-imsemmi Wayne Zahra sabiex iħallas l-ispejjeż li għandhom x’jaqsmu mal-ħatra tal-esperti, jekk ikun il-każ, kif provdut fl-Artikolu 533 tal-Kapitolu 9 tal-Liġijiet ta’ Malta;
Rat li l-imputat tressaq b’arrest quddiem il-Maġistrat tal-Għassa Dr. Ann Marie Thake nhar is-26 ta’ Lulju 2024, fejn l-Uffiċjal Prosekutur l-Ispettur Audrey Micallef qrat u kkonfermat l-imputazzjonijiet fil-konfront tal-imputat bil-ġurament;

Rat li meta sar l-eżami tal-imputat mingħajr ġurament ai termini tal-Artikolu 370(4), l-Artikolu 390(1) u l-Artikolu 392 tal-Kapitolu 9 tal-Liġijiet ta’ Malta[footnoteRef:1], wieġeb li mhux ħati għall-imputazzjonijiet miġjuba fil-konfront tiegħu; [1:  Ara Dok WZ2 a fol 11 tal-proċess] 


Rat id-dokumenti esebiti fl-atti proċesswali, senjatament is-segwenti:

1. Il-Kunsens tal-Avukat Ġenerali ai termini tal-Artikolu 370(4) tal-Kodiċi Kriminali sabiex dan il-każ ikun trattat bi proċedura sommarja[footnoteRef:2]; [2:  Ara a fol 5 tal-proċess] 


2. Mandat t’Arrest u Tfittxija fil-konfront tal-imputat datat il-25 ta’ Lulju 2024[footnoteRef:3]; [3:  Ara Dok WZ1 a fol 10 tal-proċess] 


3. NPS PCR Person Details tal-imputat[footnoteRef:4]; [4:  Ara Dok WZ3 a fol 12 tal-proċess] 


4. Rikors tal-Kummissarju tal-Pulizija għall-Ħruġ ta’ Mandat t’Arrest u Tfittxija fil-konfront tal-imputat[footnoteRef:5]; [5:  Ara Dok WZ4 a fol 13 et seq tal-proċess] 


5. Vera Kopja ta’ Sentenza fl-ismijiet Il-Pulizija (Spettur Colin Sheldon) vs Wayne Zahra deċiża nhar it-18 ta’ Lulju 2024 mill-Maġistrat Dr. Nadia Helena Vella[footnoteRef:6]; [6:  Ara Dok WZ5 a fol 15 et seq tal-proċess] 


6. Vera Kopja ta’ Ordni ta’ Trażżin fl-atti tal-kawża fl-ismijiet Il-Pulizija (Spettur Colin Sheldon) vs Wayne Zahra preseduta mill-Maġistrat Dr. Nadia Helena Vella datata it-18 ta’ Lulju 2024[footnoteRef:7]; [7:  Ara Dok WZ6 a fol 17 tal-proċess] 


7. Sett ta’ żewġ screenshots[footnoteRef:8]; [8:  Ara Dok WZ7 a fol 18 et seq tal-proċess] 


8. Rapport tal-NPS bir-referenza GHQ/GBDV/1980/2024[footnoteRef:9]; [9:  Ara Dok WZ8 a fol 20 et seq tal-proċess] 


9. Karta mis-Servizzi tal-Vjolenza Domestika tal-Parte Civile Yvonne Attard[footnoteRef:10]; [10:  Ara Dok YA1 a fol 24 tal-proċess] 


10. Nota b’Urġenza tal-Uffiċjal Anzjan tal-Għajnuna Legali datata t-30 ta’ Lulju 2024[footnoteRef:11]; [11:  Ara a fol 26 tal-proċess] 


11. Screenshots ta’ korrispondenza elettronika[footnoteRef:12]; [12:  Ara Dok YA1 u Dok YA2 a fol 50 u 51 tal-proċess] 


12. Fedina Penali tal-imputat hekk kif aġġornata nhar il-25 ta’ Lulju 2024[footnoteRef:13]; [13:  Ara Dok AM1 a fol 57 et seq tal-proċess] 


13. Estratt miċ-Ċertifikat tat-Twelid tal-imputat[footnoteRef:14]; [14:  Ara Dok AM2 a fol 66 tal-proċess] 


14. Vera Kopja ta’ sentenza fl-ismijiet Il-Pulizija vs Wayne Zahra deċiża mill-Qorti tal-Appell Kriminali preseduta mill-Onor. Imħallef Dr. David Scicluna nhar it-23 ta’ Marzu 2007[footnoteRef:15]; [15:  Ara Dok ST1 a fol 109 et seq tal-proċess] 


15. Fines Report fl-atti tal-Appell Numru 32/2006 presedut mill-Onor. Imħallef Dr. David Scicluna bir-referenza 83/2007[footnoteRef:16]; [16:  Ara Dok ST2 a fol 114 et seq tal-proċess] 


16. Riċerki dwar ix-xhud Emanuel De Gabriele rigward l-indirizz tiegħu[footnoteRef:17]; [17:  Ara Dok AMA1 sa Dok AMA3 a fol 121 et seq tal-proċess] 


17. Kopja ta’ Nota b’Kuntratt bejn l-imputat u l-Parte Civile datata l-14 ta’ Novembru 2023[footnoteRef:18]; [18:  Ara Dok WZ1 a fol 160 et seq tal-proċess] 


Semgħet ix-xhieda, li bil-ġurament tagħhom jiddikjaraw:

Il-Parte Civile Yvonne Attard tixhed fis-seduta tas-6 t’Awwissu 2024[footnoteRef:19] li fit-23 ta’ Lulju 2024 għamlet rapport fil-konfront ta’ Wayne Zahra, li jiġi missier binha u tindikah fl-awla għaliex baqa’ jċemplilha minkejja li kien hemm garanzija biex la jagħmel dan, u lanqas ikellimha wara li ngħatat sentenza fil-konfront tiegħu fit-18 ta’ Lulju 2024. Tispjega li l-imputat beda jċemplilha fl-20 ta’ Lulju 2024 fuq in-numru tal-mobile 99667826 min-numru tal-mobile 99269776, liema numru tal-aħħar ix-xhud tgħid li huwa tal-imputat. Rigward x’diskors intqal bejniethom ix-xhud tgħid li n-numru tal-imputat kien blukkat u baqa’ jimmarka li kien hu li kien qed iċemplilha, u tesebixxi żewġ dokumenti immarkati bħala Dok YA1 u Dok YA2, li skont ix-xhud juru tliet telefonati li saru fl-20 ta’ Lulju 2024, kif ukoll telefonati fil-21, it-22, it-23 u l-24 ta’ Lulju, li fuqhom hemm indikat l-isem ‘Wayne’ u tgħid ukoll li minkejja li numru jkun blukkat dan xorta jindika li tkun ġiet telefonata, pero’ fi kliemha “ma jċempilx”[footnoteRef:20], u tgħid li l-marka tonda li kien hemm ħdejn dawn it-telefonati jfisser li kien blukkat. Ix-xhud tikkonferma li l-imputat ma seta’ jkellimha għall-ebda raġuni, anke rigward il-minuri li għandhom in komuni, u tistqarr li baqgħet tibża’ mit-theddid li kien jagħmlilha “ħabba ibni, kollox”[footnoteRef:21]. Ix-xhud f’dan l-istadju tikkonferma li kienet għamlet rapporti oħra matul is-sena 2024, li skontha kienu madwar sebgħa. In kontro-eżami, ix-xhud tikkonferma li għamlet referenza għan-numru tal-mobile tal-imputat, u fuq domanda tad-Difiża, issostni li “mija fil-mija li hu ċempilli”[footnoteRef:22], u meta ssuġġerit li seta’ kien ħaddieħor li kien qed juża’ n-numru tal-imputat, ittenni li kienet ċerta li hu bit-telefonati kontinwi “minn filgħodu sa tard bil-lejl”[footnoteRef:23]. Fuq domanda tad-Difiża ix-xhud tikkonferma li hemm kuntratt bejn bejnha u l-imputat li fost oħrajn jagħti lill-imputat permess jew drittijiet rigward il-minuri li għandhom in komuni, u li tat kopja ta’ dan il-kuntratt lill-Pulizija. Meta ssuġġerit li kieku dan huwa l-każ, li l-imputat kien qiegħed jipprova jeżerċita d-drittijiet tiegħu, u li x-xhud kienet qed tipprova ddaħħlu fl-inkwiet bħal ma ġara f’dan il-każ, anke jekk ma tgħidx il-verita, ix-xhud issostni li hi qed tgħid il-verita’ u li t-tifel kien imbeżża’ u kien ġieha wara l-bieb iħabbtilha u jbeżża’ lit-tifel, u ssostni wkoll li hi dejjem tatu t-tifel “u hu jaf”[footnoteRef:24]. Tispjega wkoll li meta l-imputat kien mingħajr karozza, ħadet it-tifel Ħal-Safi, il-Marsa jew fejn ikun u ssostni li hi qatt ma ċaħħditu mit-tifel tiegħu. Ix-xhud iżżid tgħid li kienet ser iddaħħal rikors għax ma tafdax lill-imputat ma’ binhom b’li kien għamlilha. Fuq domanda tad-Difiża x-xhud tinnega li hi tinqeda bit-tifel biex tinki lill-imputat, u meta mistoqsija jekk qatt tkellimtx mal-imputat matul dan il-perjodu, ix-xhud twieġeb li l-imputat kien jgħid kliem mhux xieraq, “ħafna affarijiet, jgħajjarni, jheddidni li ħa jagħmilli bomba, ifittex fuq Facebook kull raġel li jara fuq Facebook u jagħmel like, u jheddu.”[footnoteRef:25] Fuq domanda tal-Qorti, ix-xhud tispjega li kienet taf dawn l-affarijiet meta kienet ċemplitlu qabel ma ngħatat is-sentenza fit-18 ta’ Lulju 2024, u tgħid li bblukatu meta beda jċemplilha b’mod kontinwu fis-7 ta’ Lulju 2024. Tispjega li dakinhar tas-7 ta’ Lulju 2024, kien ċemplilha wieħed mill-friends tal-Facebook tagħha, ċertu Paul Calleja, u qalilha li l-imputat, persuna li “qas biss jafu minn Adam u Eva”[footnoteRef:26],  kien qallu biex “lil Vonnie tiegħi ħalliha bi kwietha”[footnoteRef:27], u hi ċemplet lill-imputat biex tistaqsih għalfejn kien qed jagħmel hekk peress li fi kliemha kien qiegħed jimmalafamha li kienet qiegħda ma’ dan ir-raġel, u tgħid li l-imputat beda jhedded anke lilha u jgħidilha biex tgħidlu li mhux qiegħda miegħu. Fost id-diskors li qalilha, tgħid li heddidha li se jagħmlilha bomba. Mistoqsija mid-Difiża kif l-imputat kien jaf lil dan Paul Calleja, ix-xhud tispjega li l-imputat kien idur il-friends tagħha mill-Facebook u joqgħod ikellimhom u jgħidilhom “din tiegħi, dik qiegħda miegħi”[footnoteRef:28], u kien jibgħatilhom ritratti, u tispjega li dan Paul Calleja kien bagħtilha kollox, u ssemmi kif darba minnhom l-imputat waqqaf quddiem Calleja bil-vann u qgħad “jagħmillu xenati”[footnoteRef:29]. Mistoqsija mid-Difiża kif kienet taf dan kollu, ix-xhud tgħid li kienu qalulha, u tikkonferma li hi kienet ibblukkat lill-imputat minn fuq Facebook. Ikkonfrontat fuq dan, ix-xhud issostni li kienet taf li kien l-imputat għaliex kienet mgħarrfa minn Paul Calleja stess u kienet bagħtitlu kollox. F’dan l-istadju l-Prosekuzzjoni tinforma lill-Qorti li kienu inħarġu akkużi fil-konfront tal-imputat dwar id-9 ta’ Lulju 2024 u l-ġranet u xhur ta’ qabel, liema proċeduri kienu instemgħu u deċiżi mill-Maġistrat Dr. Nadia Vella fl-ismijiet Il-Pulizija (Spettur C Sheldon) vs Wayne Zahra, u għaldaqstant din l-informazzjoni ma kienitx tirrinkawdra ruħha fl-akkużi mertu ta’ dawn il-proċeduri bejn l-20 u l-24 ta’ Lulju dwar ksur ta’ Ordni ta’ Trażżin, li allegatament seħħ jumejn wara li kienet deċiża l-kawża msemmija; [19:  Ara x-xhieda tagħha fl-istess seduta a fol 35 et seq tal-proċess]  [20:  Ara a fol 39 tal-proċess]  [21:  Ara a fol 40 tal-proċess]  [22:  Ara a fol 41 tal-proċess]  [23:  Ara a fol 41 tal-proċess]  [24:  Ara a fol 43 tal-proċess]  [25:  Ara a fol 44 tal-proċess]  [26:  Ara a fol 46 tal-proċess]  [27:  Ara a fol 46 tal-proċess]  [28:  Ara a fol 47 tal-proċess]  [29:  Ara a fol 47 tal-proċess] 


L-Ispettur Audrey Micallef tixhed fis-seduta tas-6 ta’ Awwissu 2024[footnoteRef:30], u tibda biex tesebixxi l-Fedina Penali tal-imputat kif ukoll estratt miċ-ċertifikat tat-twelid tal-istess imputat, immarkati bħala Dok AM1 u Dok AM2 rispettivament. Tispjega li fl-24 ta’ Lulju 2024 kienet tal-Għassa u s-Surġent 1289 infurmaha li kienu għadhom kif jirċievu rapport mingħand il-Parte Civile Yvonne Attard, li tagħraf fl-awla, fil-konfront tal-imputat Wayne Zahra, li wkoll tagħraf fl-awla. Tkompli tispjega li minn stħarriġ li sar, kien hemm sitt rapporti matul is-sena 2024 biss fil-konfront tal-imputat u li f’dan ir-rapport, il-Parte Civile allegat li jumejn biss wara s-sentenza li ngħatat fil-konfront tiegħu mill-Maġistrat Dr. Nadia Vella fit-18 ta’ Lulju 2024, u li fiha inħarġet Ordni ta’ Trażżin, bejn l-20 u l-24 ta’ Lulju bdiet tirċievi tentattivi ta’ telefonati mingħand l-imputat, u stqarret mal-Pulizija li kienet taf li kien hu minkejja li kien blukkat fuq il-mobile tagħha għaliex jidher in-numru u isem l-imputat u l-marka tonda li kien hemm ħdejn dawn it-telefonati jfisser li kien blukkat, u kien jimmarka li kien hu li kien qed iċemplilha. Ix-xhud tispjega li sussegwentement għal dan ordnat l-arrest tal-imputat, iżda wara tentattivi sabiex dan isir, ma rriżultax f’suċċess u għalhekk ix-xhud għamlet rikors għall-ħruġ ta’ mandat t’arrest li kien esegwit fil-25 ta’ Lulju 2024. Ix-xhud tkompli tispjega li f’dan l-istadju, l-imġieba tal-imputat ma kienitx waħda koperattiva mal-Pulizija, u żżid li wara li tagħtu d-drittijiet legali tiegħu u li ried jagħti l-verżjoni tiegħu, u tagħtu l-parir li jikkonsulta ma’ Avukat qabel jagħmel dan, sa anke offrietlu li ma jagħtix il-verżjoni tiegħu dak il-ħin, l-imputat donnu ma bediex jifhem jew għal xi raġuni oħra kienet sitwazzjoni fejn “minn waħda tidħol u mill-oħra toħroġ”[footnoteRef:31], tant li meta ngħata kopja tal-mandat tal-arrest beda jissuppervja, u saħansitra ried iqatta’ l-mandat iżda s-Surġent 2229 qaltlu li l-mandat huwa tiegħu, “ħudu u wara agħmel li trid bih”[footnoteRef:32]. Ix-xhud tispjega li dak il-ħin l-imputat beda jilmenta b’uġiegħ f’sidru, iżda rrifjuta l-assistenza medika, u meta offrewlu li tiġi ambulanza, qal li issa kien għaddielu u li ħa jagħti l-verżjoni tiegħu, pero’ dak il-ħin ix-xhud insistiet li l-assistenza medika tieħu preċedenza la kien qed jilmenta b’sidru, u għalhekk ittieħed l-Isptar Mater Dei bl-ambulanza sabiex ikun invistat. Tispjega li l-imputat għamel lejl l-Isptar Mater Dei, u tħalliet fixed point matul dan il-perjodu, u meta l-għada filgħodu kienet avżata li kien ser ikun rilaxxjat, kif sar jaf l-imputat “għamel burdell ieħor l-Isptar, jgħajjat u jidgħi”[footnoteRef:33] u qalilhom jerġgħu jieħduh lura l-Emerġenza wara li x-xhud tat l-ordni biex tinħareġ discharge letter sabiex ikun jista’ jitressaq il-Qorti. Ix-xhud tkompli tispjega li għamlet kuntatt mal-Maġistrat tal-Għassa Dr. Ann Marie Thake u spjegatilha dak li seħħ, inkluż li l-imputat ta daqqiet ta’ ponn mal-ħajt tal-Isptar u mal-cupboards li jkun hemm fl-istess Sptar, li wassal sabiex il-Maġistrat qalet lix-xhud biex tressaq lill-imputat minnufih, u x-xhud tat l-ordni biex tinxtegħel is-sirena u l-imputat jittieħed il-Qorti. Ix-xhud kienet infurmata mill-Pulizija li fit-triq l-imputat “ħlief għajjat u dagħa bil-Madonna u d-Duluri ma qalx”[footnoteRef:34] wara li fil-preżentata li seħħet fis-26 ta’ Lulju 2024 il-Qorti ċaħdet it-talba għall-ħelsien mill-arrest, u tispjega li dan kollu inqabad fuq il-bodycams tal-Pulizija, għalkemm tistqarr li fil-Qorti innifisha ma jkunux jistgħu jinxtgħelu. Tkompli tispjega li hekk kif l-imputat ħareġ barra mill-Awla, ix-xhud semgħet kommossjoni, u l-imputat kien ta daqqa ta’ ponn mal-bieb tal-Awla 2, fejn ix-xhud wissiet lill-imputat biex iġib ruħu sew fil-binja tal-Qorti. Wara li kompla jgħajjat fil-kurituri tal-Qorti u jidgħi b’Alla, l-Madonna u d-Duluri ix-xhud tat l-ordni sabiex jinxtgħelu l-bodycams, u dan l-atteġġjament da parti tal-imputat baqa’ għaddej sa ma ħarġu barra mill-Qorti. X’ħin daħlu fil-karozza u x-xhud rat din l-imġiba, b’dan li l-imputat anke pprova jsabbat rasu mat-tieqa ta’ wara, tispjega li qalet lill-Pulizija sabiex l-imputat jirkeb bejniethom u li hi kienet ġejja magħhom, u għalhekk setgħet tara u tisma’ dak li kien għaddej. Tispjega li sikktu lill-imputat kemm-il darba iżda fl-aħħar qatgħu qalbhom, u l-imputat baqa’ għaddej jitkellem waħdu u tat l-ordni sabiex tinxtgħel is-sirena. Dak il-ħin l-imputat qalilhom li kienu idaħħku n-nies bihom u weġbitu dak kien qed jagħmlu hu. Tispjega wkoll li Pulizija minnhom għas-sigurta’ tiegħu, immanettja lill-imputat minn wara flok minn quddiem wara li kien qed jipprova jsabbat rasu mal-ħġieġa, u dak il-ħin l-imputat qal li l-Pulizija kien qiegħed jipprova jiksirlu jdejh, meta l-istess Pulizija kien qiegħed jipprova jżommu kalm, u x-xhud iżżid tgħid li tista’ tippreżenta l-bodycams ta’ dan kollu. Murija l-proċess, ix-xhud tagħraf il-mandat t’arrest u tfittxija fil-konfront tal-imputat a fol 10 tal-proċess datat il-25 ta’ Lulju 2024 maħruġ mill-Maġistrat Dr. Joseph Gatt, il-Personal Details Form tal-imputat a fol 12 tal-proċess peress li dakinhar ma kienx għad kellhom iċ-ċertifikat tat-twelid tiegħu, il-mandat t’arrest a fol 13 tal-proċess, Dok WZ5 li huwa kopja tas-sentenza fl-ismijiet Il-Pulizija (Spettur C. Sheldon) vs Zahra Wayne li ngħatat fit-18 ta’ Lulju 2024 mill-Maġistrat Dr. Nadia Vella, Dok WZ6 li hija l-Ordni ta’ Trażżin maħruġa fl-istess data mill-Maġistrat Dr. Nadia Vella, dokumenti esebiti mill-Parte Civile a fol 18 u 19 tal-proċess li kienet tat lill-Pulizija bħala prova tat-tentattivi ta’ telefonati magħmula mill-imputat, Dok WZ8 li huwa r-rapport uffiċċjali tal-Pulizija u fuq paġna 22 sa 23, tagħraf l-aġġornamenti li għamlet hi fl-istess rapport, u tiffirma fuq dawn l-aġġornamenti. Ix-xhud tagħraf ukoll Dok YA1 a fol 24 tal-proċess, li tiddeskrivih bħala dokument li permezz tiegħu il-Parte Civile kienet offruta li tagħmel Danger Assessment iżda rrifjutat għaliex kienet għamlet wieħed qabel, u ċioe’ fis-16 ta’ Lulju 2024. Fuq domanda tal-Qorti, ix-xhud tispjega li Danger Assessment huwa wieħed li jsir bejn intimate partners biss, jew li kienu intimate partners, u li f’każ li jkunu aħwa, jibqa’ jintuża r-Risk Assessment kif magħruf qabel. [30:  Ara x-xhieda tagħha fl-istess seduta a fol 52 et seq tal-proċess]  [31:  Ara a fol 53 tal-proċess]  [32:  Ara a fol 54 tal-proċess]  [33:  Ara a fol 54 tal-proċess]  [34:  Ara a fol 54 tal-proċess] 


PS 2158 Silvana Cesare tixhed fis-seduta tal-20 ta’ Awwissu 2024[footnoteRef:35] li fil-25 ta’ Lulju 2024 fl-15:40hrs hi u PC 354  arrestaw lil Wayne Zahra, li x-xhud tagħraf bħala l-imputat fl-Awla, u tispjega li ngħata d-dritt tas-silenzju tal-Avukat u għajnuna medika, iżda qalilhom li kien qed iħossu tajjeb, u li għalhekk l-imputat ingħata l-karta tad-drittijiet tiegħu bil-Malti u rreġistrawh l-Għassa tal-Belt. Ix-xhud tkompli tispjega li aktar tard l-imputat ilmenta b’uġigħ f’sidru u ttieħed bl-ambulanza l-Isptar Mater Dei. L-għada, u ċioe’ s-26 ta’ Lulju 2024 ix-xhud u PC354 kienu infurmati li l-imputat kien discharged mill-Isptar, u l-istess imputat beda jħabbat mas-sodda u mal-ħajt, għaliex ippretenda li għandu jerġa’ jmur l-Emerġenza iżda kellhom struzzjonijiet sabiex jittieħed il-Qorti. Ix-xhud tispjega li f’dan il-mument l-imputat qajjem naqra kjass fil-karozza iżda wara li ħa sigarett, kien donnu kkalma. Ix-xhud tkompli tispjega li kienu qiegħdin f’Awla 2, u meta nduna li ma kienx akkordat il-ħelsien mill-arrest beda jsabbat mal-bank u ta daqqa ta’ ponn mal-bieb tal-Awla u tispjega li kien hemm notice boards u ta daqqa fuqhom ukoll. Tispjega li hekk kif rikbuh fil-karozza, l-imputat sabbat rasu mal-vettura, u huma rikbu ħdejh, b’wieħed fuq kull naħa biex ma jweġġax u eskortawh lejn Kordin. In kontro-eżami, ix-xhud tispjega li l-mossi tal-imputat kienu sforz rabja u dispjaċir peress li ma kienx akkordat il-ħelsien mill-arrest, iżda ma setgħetx tagħti l-opinjoni tagħha dwar kif ħassu l-imputat dak il-ħin, pero’ tispjega li dak il-ħin kien irrabjat u kien qed jidgħi bil-Madonna; [35:  Ara x-xhieda tagħha fl-istess seduta a fol 68 et seq tal-proċess] 


Isaac Lucas, stazzjonat id-DV Unit, jixhed fis-seduta tal-20 ta’ Awwissu 2024[footnoteRef:36] li kien mitlub jassisti lill-kollegi tiegħu meta tressaq Wayne Zahra, u jispjega li hekk kif kienet miċħuda t-talba għall-ħelsien mill-arrest, Zahra wera attitudni xejn pjaċevoli fil-Qorti, barra l-Qorti u anke fil-karozza tas-servizz. Jispjega li fil-Qorti Zahra beda jsabbat, u jsabbat rasu anke mal-karozza tas-servizz waqt li kienu qiegħdin fi triqithom lejn Kordin, fejn Zahra qal lix-xhud ħafna diskors qed iweġġugħ il-manetti, imma jispjega li dan ma kienx il-każ għaliex il-manetti ma kienux qegħdin jagħfsu u jiftakar meta l-Ispettur Audrey Micallef qalet lil Zahra li jekk kien ser ikompli b’din l-attitudni kienu ser jiżdidulu l-akkużi, u Zahra qal li ma jimpurtahx, iżidu. F’dan l-istadju x-xhud jidentifika lil Wayne Zahra bħala l-imputat fl-awla; [36:  Ara x-xhieda tiegħu fl-istess seduta a fol 71 et seq tal-proċess] 


PC 354 Liam Darmanin jixhed fis-seduta tat-3 ta’ Settembru 2024[footnoteRef:37] li fil-25 ta’ Lulju 2024 kien preżenti għall-arrest ta’ Wayne flimkien ma’ PS 2158 għall-ħabta tal-erbgħa neqsin għoxrin, u taw lill-istess Wayne il-mandat kif ukoll id-drittijiet legali tiegħu, u staqsewh jekk riedx assistenza medika iżda rrifjuta. Jispjega li waqt li kienu fl-uffiċċju tal-Ispettur, Wayne beda jħoss uġigħ f’sidru u nġiebet ambulanza li ħaditu l-Isptar, u l-għada għall-ħabta tal-12:15hrs ix-xhud u s-surġent marru l-Isptar biex jinfurmaw lil Wayne li kien irrilaxxat, iżda ma riedx imur magħhom u sostna li kien għadu qed juġgħu sidru. Ix-xhud ikompli jispjega li infurmaw lill-Ispettur b’dan kollu, li qalitlhom sabiex jittella’ l-Qorti, u dak il-ħin, Wayne ta daqqa ta’ ponn mal-ħajt u mos-sodda tal-Isptar, u baqa’ jinsisti li ma jridx jitla’ l-Qorti, u għalhekk intalbet l-assistenza tal-Pulizija u s-security, u eventwalment daħlu fil-karozza u marru l-Qorti. Ix-xhud imbagħad jispjega li meta tressaq il-Qorti, kienet miċħuda t-talba tal-ħelsien mill-arrest, u hekk kif ħareġ mill-Awla Wayne sabbat mal-bieb tal-Awla u tniżżel isfel fejn kien manettjat. Jispjega li kif daħal fil-karozza tal-Pulizija Wayne sabbat rasu mal-ħġieġa ta’ wara tal-karozza fuq in-naħa tal-passiġġier, u l-Ispettur telgħet magħhom ħalli jittieħed il-Ħabs. Fuq domanda tal-Prosekuzzjoni, ix-xhud jispjega li Wayne kien irrabjat u ma kienx qiegħed jikkopera mal-Pulizija, u jsemmi li kien sabbat mal-ħajt u mas-sodda u mal-bieb tal-Awla. Jispjega wkoll li meta kien manettjat Wayne, dan sar minn wara għaliex bdew jibżgħu li jekk isiru minn quddiem kien ser jaqgħti daqqiet fuq rasu bil-manetti. F’dan l-istadju ix-xhud jindika lil Wayne bħala l-imputat fl-awla. In kontro-eżami x-xhud jikkonferma li kien preżenti mal-imputat mill-bidu, u jispjega li waqt li kienu fil-karozza beda jgħid lill-Pulizija li kienu ser jiksrulu idu, u jikkonferma li dak il-ħin kien qiegħed jilmenta li kienu qed iweġġugħ il-manetti. Mistoqsi għalfejn dan ma semmihx waqt ix-xhieda tiegħu ix-xhud jispjega li hu kien qiegħed isuq, u li ma kienx hu li mmanettja lill-imputat. Fuq domanda tal-Qorti, ix-xhud jiddeskrivi l-komportament tal-imputat bħala irrabjat peress li kien ta daqqiet mal-ħajt, mas-sodda u mal-bieb tal-Awla, u jistqarr li apparti li l-manetti kienu qegħdin iweġġugħ, filwaqt li jgħid li qal ħafna affarijiet, ma kienx jiftakar x’kien qal l-imputat fir-rabja tiegħu; [37:  Ara x-xhieda tiegħu fl-istess seduta a fol 83 et seq tal-proċess] 


Stephania Calafato Testa bħala Assistent Reġistratur tal-Qrati u Tribunali Kriminali tixhed fis-seduta tas-16 ta’ Settembru 2024[footnoteRef:38] li kienet mitluba tippreżenta sentenzi fil-konfront ta’ Wayne Zahra, bl-ewwel waħda tkun fl-ismijiet Il-Pulizija v. Wayne Zahra deċiża mil-Onor. Imħallef Dr. Lawrence Quintano fit-8 ta’ Frar 2006, li kienet appellata u deċiża mill-Onor. Imħallef Dr. David Scicluna fit-23 ta’ Marzu 2007[footnoteRef:39], kif ukoll Fines Report  numerat 83/2007 rigward l-istess Appell[footnoteRef:40]; [38:  Ara x-xhieda tagħha fl-istess seduta a fol 106 et seq tal-proċess]  [39:  Ara Dok ST1 a fol 109 et seq tal-proċess ]  [40:  Ara Dok ST2 a fol 114 et seq tal-proċess] 


L-Ispettur Audrey Micallef tixhed in kontro-eżami fis-seduta tad-29 ta’ Jannar 2025[footnoteRef:41], b’referenza għar-rapport tal-NPS a fol 21 et seq tal-proċess, u fuq domanda tad-Difiża tikkonferma li fir-rapport hemm imsemmi li l-partijiet kienu ilhom f’relazzjoni ma’ xulxin għal madwar tmien snin u ntemmet xi sentejn qabel, u li minn din ir-relazzjoni, il-partijiet kellhom wild bl-isem ta’ Jovanic b’eta’ ta’ erba’ snin. Rigward ir-rapport innifsu ix-xhud tispjega li dan ittieħed minn PS 1289, u li l-informazzjoni minn dan ir-rapport kienet mgħoddija lix-xhud sabiex tibda tinvestiga, madankollu ma setgħetx tikkonferma jekk l-imputat kienx mitkellem mill-istess Surġent għaliex ma kienitx preżenti, u tispjega li tkun infurmata minn min ikun ħejja r-rapport sabiex hi tkun tista’ tagħti l-istruzzjonijiet neċessarji ai fini ta’ investigazzjoni. Mistoqsija jekk kienitx infurmata li l-imputat kien qiegħed jagħmel sforz sabiex igawdi d-dritt tiegħu ta’ aċċess għall-minuri u jonora l-obbligi tiegħu ta’ manteniment hekk kif stabbilit f’kuntratt bejn il-partijiet, ix-xhud tispjega li kienu ġew għal widnejha dawn l-affarijiet. Ix-xhud tikkonferma li kien għal widnejha wkoll li l-imputat kien mar l-Għassa biex jagħmel kuntatt mal-Parte Civile bil-mobile tiegħu biex iħallasha l-manteniment u jeżerċita l-aċċess, pero’ ssostni li l-imputat ma kellux għalfejn jagħmel kuntatt magħha permezz tal-mobile tiegħu, u l-kuntatt seta’ sar permezz tal-Pulizija wara li jagħtihom in-numru tal-mobile tagħha. Fuq domanda tad-Difiża x-xhud ma setgħetx tikkonferma jekk attwalment sarx dan is-suġġeriment lill-imputat peress li ma kienitx preżenti meta seħħ dan kollu, u żżid tgħid li l-kompitu tagħha huwa rigward il-Vjolenza Domestika u mhux fuq kwistjonijiet t’aċċess u manteniment. Tgħid ukoll li hi involviet ruħha fl-investigazzjoni tal-każ odjern wara li saret allegazzjoni ta’ ksur ta’ Ordni ta’ Protezzjoni mill-Parte Civile, u tenniet dan wara li d-Difiża semmitilha l-kuntratt li hemm viġenti bejn il-partijiet rigward aċċess u manteniment, pero’ tgħid ukoll li l-Parte Civile m’urithiex dan il-kuntratt. Tgħid li hi kienet iffokata biss fuq l-aspett kriminali, u ċioe’ l-allegat ksur ta’ Ordni ta’ Trażżin, u l-fatt li kien hemm seba’ rapporti preċedenti f’temp ta’ sena, u pproċediet fuq dan ir-rapport. Fil-fatt tispjega li rapporti dwar aċċess u manteniment ma jsirux fis-sezzjoni tal-Vjolenza Domestika iżda fid-Distretti rispettivi. Rigward it-telefonati li semmiet il-Parte Civile fir-rapport, fuq domanda tad-Difiża ta’ kif dan jista’ jammonta bħala segwiment da parti tal-imputat, ix-xhud tgħid li f’telefonata jistgħu isiru ħafna affarijiet li jistgħu iwasslu għal segwiment, u tagħti eżempji ta’ dan. Rigward l-interrogazzjoni x-xhud tistqarr li ma setgħetx tiftakar dak li ntqal eżatt matulha, iżda ssemmi kif l-imputat qalilha li ċempel lill-Parte Civile mill-Għassa dwar it-tfal. Fuq domanda tad-Difiża, ix-xhud tikkonferma li meta bagħtet għalih fl-uffiċċju tagħha, l-imputat ikkoopera sakemm ġie, u tgħid li wara dan, l-istorja kienet waħda differenti. Mistoqsija dwar l-imġiba tal-imputat wara li kien manettjat u li kien qed jilmenta bl-uġigħ minħabba body injury li kellu, ix-xhud tispjega li dak il-ħin ma semma l-ebda body injury u l-manetti ma kienux issikkati u dan setgħet tikkonfermah peress li kienet preżenti meta kien manettjat, u tgħid li kien qed jagħmel messa in scena u f’ħin minnhom quddiemha stess, wara li ħarġu mill-preżentata, ix-xhud tat struzzjonijiet sabiex l-imputat jimxi fin-nofs wara għaliex beda jipprova jsabbat rasu mal-pillar tal-karozza biex joħloq xi tip ta’ self-inflicted injury. In segwitu ta’ dan, fuq domanda tad-Difiża, ix-xhud tikkonferma li l-imputat kien ittieħed Mater Dei wara li lmenta b’uġigħ f’sidru, iżda li dan seħħ qabel il-preżentata. Iżżid tgħid li kienet infurmata mill-Pulizija li kienu għassa mal-imputat matul il-ħin li għamel l-Isptar Mater Dei li “xeba’ jixrob u jiekol u jiċċaċċra”[footnoteRef:42], għalkemm f’dan l-istadju x-xhud ma setgħetx tidentifika min kienu dawn il-Pulizija. Ix-xhud tgħid ukoll li meta l-infermiera ħarġet id-Discharge Letter biex l-imputat ikun rilaxxat mill-Isptar, reġa’ beda jivvinta l-affarijiet biex jerġa’ jiddaħħal l-Isptar u li l-intenzjoni tiegħu dehret ċara għax-xhud li ried jevita l-preżentata, tant li kellha tissejjaħ l-assistenza tal-RIU fuq il-post. Fuq domanda tad-Difiża x-xhud ma setgħetx tikkonferma jekk kienx hemm uffiċjal tal-Pulizija li kellu bodycam mixgħula li turi l-messa in scena msemmija mix-xhud, pero’ żżid tgħid li ġraw inċidenti fl-Isptar, wara l-preżentata, kif ukoll ġewwa l-binja tal-Qorti quddiem Awla 2. Tispjega wkoll li huwa d-dmir u l-obbligu tal-Pulizija li jafu fejn tista’ u ma tistax tinxtgħel il-bodycam, u li kienet ir-responsabbilta’ tagħhom li jagħrfu meta għandhom jixgħeluha. Rigward l-inċident tal-Isptar ix-xhud tistqarr li kienet infurmata b’dan verbalment, u tgħid li kienet avżat lill-imputat li minkejja li seta’ jmur l-Isptar għaliex huwa dritt tiegħu, jekk jgħaddi l-ħin tal-arrest, ikunx dakinhar, l-għada, jew il-ġurnata ta’ wara, xorta kien se jitressaq b’arrest; [41:  Ara x-xhieda tagħha fl-istess seduta a fol 140 et seq tal-proċess]  [42:  Ara a fol 145 tal-proċess] 


L-imputat Wayne Zahra jixhed fis-seduta tal-29 ta’ Jannar 2025[footnoteRef:43] li fit-18 ta’ Lulju 2024 inħarġet Ordni ta’ Protezzjoni fil-konfront tiegħu, u fl-20 ta’ Lulju 2024 filgħodu, li x-xhud jispjega li kien is-Sibt, mar id-Depot fejn kien hemm Surġent tal-Pulizija u l-Ispettur Sheldon, u hemmhekk ingħata d-dokumenti relatati mal-aċċess tiegħu għat-tifel minuri li l-partijiet għandhom in komuni wara li l-Parte Civile għaddiet kopja tiegħu lis-Surġent permezz ta’ email peress li kien tilfu. Dak il-ħin staqsa lis-Surġent x’kien ser jagħmel peress li kien imissu l-aċċess tat-tifel, qaltlu sabiex jirrikorri lejn l-Għassa u jċemplulha minn hemm, u pprova jċempel lill-Parte Civile biex juriha li ma setgħax iċempel lill-Parte Civile peress li n-numru kien blukkat, u jgħid li s-Surġent wissietu biex ma jċemplilhiex u skont ix-xhud, qaltlu “imma jekk jiġri xi ħaġa hawn jiena xhud li pruvajt iċemplilha quddiemi”[footnoteRef:44]. Fuq domanda tal-Qorti, ix-xhud jgħid li din kienet is-Surġent tal-Ispettur Sheldon, pero’ filwaqt li jgħid li kienet l-istess Surġent li tagħtu d-dokument tal-aċċess, jistqarr li ma jistax jiftakar x’kien jisimha. Ix-xhud jispjega li kien ferħan li se jara lil ibnu, u mar l-Għassa tal-Ħamrun, u spjega lil Pulizija li kien hemm preżenti li kellu Ordni ta’ Protezzjoni fuqu, u li kien imissu l-aċċess għat-tifel tiegħu Jovanic Zahra. Fuq domanda tad-Difiża, ix-xhud jispjega li l-aċċess kien in forza ta’ kuntratt ta’ kura u kustodja li kienu ffirmaw hu u l-Parte Civile, li x-xhud jesebixxi fl-atti bħala Dok WZ1, liema dokument kien l-istess wieħed li x-xhud ġabar mingħand is-Surġent, li kienet irċevietu permezz ta’ email mill-Parte Civile, u jikkonferma li wara dan kienet kellmitu dwar l-Ordni ta’ Protezzjoni li kienet inħarġet fil-konfront tiegħu fit-18 ta’ Lulju 2024, u jsostni li min-naħa tiegħu, hu dejjem mexa mal-Ordni ta’ Protezzjoni. Ix-xhud ikompli jispjega li meta mar l-Għassa tal-Ħamrun u kellem lill-Pulizija rigward is-sitwazzjoni tiegħu u talbu jċempel lill-Parte Civile biex ikun jista’ jeżerċita d-dritt ta’ aċċess għal binhom, jgħid li l-Pulizija ċemplilha u l-Parte Civile “qabbdet tissuppervja  fuq it-telefon, ma rridx nurihulu, ma rridx nurihulu”[footnoteRef:45], u jgħid li l-Pulizija qatgħalha, u staqsa lix-xhud minn fejn kien, u wara li wieġbu li kien residenti l-Fgura, qallu li biex jagħmel rapport ikun irid imur l-Għassa tal-Fgura jew ta’ Raħal Ġdid peress li x-xhud m’huwiex mill-inħawi tal-Ħamrun. Ix-xhud jgħid li wara dan mar l-Għassa ta’ Raħal Ġdid, fejn kien hemm is-Surġent Briffa li skont ix-xhud, kellu n-numru PS 192, u Pulizija oħra, u x-xhud ta l-istess spjegazzjoni u għamel l-istess domanda lis-Surġent li kien għamel lill-Pulizija tal-Ħamrun rigward l-aċċess ta’ ibnu, u werieh il-kuntratt, u l-Pulizija ċempel lill-Parte Civile. Skont ix-xhud waqt it-telefonata, l-Parte Civile bdiet tisuppervja u tgħid li ma kienitx se turihulu t-tifel, u l-Pulizija infurmaha li kien ser ikollu jieħu passi fil-konfront tagħha, u x-xhud għadda dan ir-rapport lill-Avukat tiegħu. Dak il-ħin, ix-xhud kien infurmat mill-istess Pulizija li kellu rapport fil-konfront tiegħu rigward xahrejn manteniment, u x-xhud qallu li kellu €300 fuqu u talbu jerġa’ jċemplilha biex ikun jista’ jgħaddilha l-pagament, iżda l-Pulizija qallu li l-Pulizija ma jżommux u jgħaddu flus, u li dan il-pagament kellu jsir permezz tal-Avukat. Dak il-ħin ix-xhud spjega lill-Pulizija li ma setgħax ikellem lill-Parte Civile permezz tal-mobile peress li blukkat, u jgħid li ċempel. Ix-xhud ikompli jispjega li tlett ijiem wara għamlet kuntatt miegħu l-Ispettur Audrey Micallef biex tkellmu u mar id-Depot għax ried jikkoopera, u wara xi ħin jistenna jara żewġ Pulizija ġejjin lejh bil-manetti u mandat, u Pulizija minnhom kien ser jagħmillu l-manetti minn wara dahru, u x-xhud spjega lill-Pulizija li kellu injuries f’idejh, f’dahru u f’għonqu, u jgħid li għandu x’juri fuq dawn l-injuries minn Professuri u speċjalisti u talbu jagħmilhomlu minn quddiem, pero’ għamilhomlu minn wara. Jispjega li meta kien quddiem l-Ispettur ħassu ddispjaċut għax ħass li ma kienx kiser l-Ordni ta’ Protezzjoni, u jgħid li beda jaqbdu uġigħ f’sidru u jgħid li kien ilu ħames snin jitla’ l-Isptar minħabba f’dan l-uġigħ, liema uġigħ kien ġej minn muskolu. Hekk kif ilmenta b’sidru ix-xhud jispjega li l-Ispettur ċemplet l-Ambulanza minnufih u ttieħed l-Isptar u filgħodu kien rilaxxat, iżda skontu xorta kien għadu muġugħ. F’dan l-istadju x-xhud jammetti li dak il-ħin kien irrabjat u ta daqqa ta’ ponn mas-sodda, iżda mhux li kissirha. Ix-xhud jgħid li mbagħad telgħu il-Qorti bil-manetti minn wara dahru u kien muġugħ, u hekk kif telqu mill-Qorti għamlulu l-manetti minn wara dahru u kien muġugħ ukoll u għax kien iddispjaċut, u jammetti li bir-rabja li kellu bil-manetti u l-uġigħ ta daqqa b’rasu mal-ħġieġa tal-karozza tal-Pulizija, pero’ jsostni li dan kien għaliex kien muġugħ u mhux għax ried iweġġa’ lill-Pulizija. Ix-xhud ikompli jgħid li hu mar l-Għassa biex jeżerċita l-aċċess u jagħti l-manteniment, u spiċċa arrestat fuq fastidju tal-Parte Civile, u jżid jgħid li kieku verament ried jiffastidjaha kien iċemplilha minn numru differenti u jmurilha wara l-bieb, pero’ hu xtaq li huma jgħixu ħajjithom u hu jaħdem għat-tifel tagħhom. Fl-istess nifs ix-xhud isemmi li l-Parte Civile kellha problema ta’ logħob, u għalhekk kien isegwi warajha. In kontro-eżami da parti tal-Prosekuzzjoni, ix-xhud jikkonferma li ta daqqa ta’ ponn mal-ħajt tal-Isptar, iżda ma kienx jaf jekk dgħax fl-Isptar, u jiċħad li ta daqqa mal-cupboard tal-Isptar peress li kien fuq is-sodda u ma setgħax ilaħħaq, u hekk kif kien ikkonfrontat dwar id-daqqa ta’ mal-ħajt u li kien kisser it-tieqa, ix-xhud beda jinsisti għall-bodycam tal-Pulizija li kien hemm preżenti. Mitlub jikkonferma jekk wara li ħarġu mill-Qorti, qabadx jidgħi quddiem l-Awla 2 u tax daqqa mal-bieb tal-Awla u jidgħi ġol-Qorti, ix-xhud jgħid li għax kien muġugħ minħabba l-manetti u jallega li ma kienx trattat sewwa mill-Pulizija, u f’dan l-istadju l-Prosekuzzjoni tfakkar lix-xhud li dik hija l-proċedura. Fuq domanda tal-Prosekuzzjoni, ix-xhud jistqarr li ma tax daqqa ta’ ponn lill-bieb tal-Awla iżda bi spalltu, u kkonfrontat għal darb’ oħra fuq id-dagħa, li kien b’Alla, l-Madonna u d-Duluri, ix-xhud ma jiċħadx li għamel iżda jsostni li dan kien għaliex kien imfixkel bl-uġigħ li kellu f’dahru, u li għamel ma kienx apposta. Fuq domanda tal-Prosekuzzjoni x-xhud jikkkonferma li l-Ispettur kienet ġiet miegħu sal-Ħabs, u jikkonferma li huma u sejrin bil-karozza l-Ispettur u l-Pulizija l-oħra li kien hemm preżenti siktuh għal aktar minn darba iżda baqa’ għaddej jgħajjat u jidgħi, u jgħid li dan kien minħabba l-manetti u l-uġigħ li kellu, u li skontu bilfors kien ser jirreaġixxi hekk bniedem. Meta mistoqsi fuq jekk li kieku l-Prosekuzzjoni kellha titlob lil tal-Ħabs biex ituha record ta’  jekk hekk kif ittieħed il-Ħabs biex ikun reġistrat u assenjat Diviżjoni talabx li jittieħed l-Isptar Mater Dei minħabba l-uġigħ li kellu f’idejh, ix-xhud jgħid li ma talabhom xejn, iżda fl-istess nifs itenni li kienet qiegħda tuġgħu; [43:  Ara x-xhieda tiegħu fl-istess seduta a fol 148 et seq tal-proċess]  [44:  Ara a fol 149 tal-proċess]  [45:  Ara a fol 151 tal-proċess] 


PS 2158 Jillian Henwood tixhed fuq talba tad-Difiża fis-seduta tal-4 ta’ Frar 2025[footnoteRef:46] li taf lill-imputat peress li fit-18 ta’ Lulju 2024 kienu ressquh bl-arrest ix-xhud u l-Ispettur Sheldon għax stazzjonata l-uffiċċju tiegħu quddiem il-Maġistrat Dr. Nadia H. Vella, li ħarġet Ordni ta’ Trażżin. Tispjega li ftit ġranet wara kienu bagħtu għall-imputat sabiex jagħtuh kopja tas-sentenza u tal-Ordni ta’ Trażżin a favur l-eks sieħba tiegħu, u kellmuh ix-xhud u l-Ispettur Sheldon. Tkompli tispjega li huma u ħerġin kienet qed tfiehem lill-imputat li ma jistax jagħmel kuntatt mal-ex partner tiegħu, u dak il-ħin stess l-imputat għafas il-mobile u ddajlja in-numru tagħha biex juri lix-xhud kif ma jistax ikellimha peress li blukkat, u kif ix-xhud għal darb’ oħra qaltlu biex ma jagħmilx hekk, l-imputat qalilha “le just biex nurik li blokkjat, dik kollox”[footnoteRef:47]. Aktar minn hekk ix-xhud tistqarr li ma tiftakarx li kien qalilha xi ħaġa oħra. Mistoqsija jekk kienx hemm problema ta’ aċċess ix-xhud tispjega li tkellmu fuq ħafna affarijiet, “fuq aċċess, manteniment”[footnoteRef:48] u ingħata kopja ta’ digriet li hemm bejniethom għaliex ma kienx jaf x’kienu l-kundizzjonijiet. Mistoqsija jekk l-imputat kienx il-każ li l-imputat kien inkwetat fuq id-drittijiet tiegħu ix-xhud ma teskludix li hekk kien pero’ tispjega li notamenti fuq affarijiet bħal dawn ma jsirux, u żżid tgħid li kien inkwetat għaliex ma kienx jaf x’inhuma ħinijiet tal-aċċess għat-tfal tagħhom, fejn id-Difiża tiġbed l-attenzjoni tax-xhud li kellhom tifel bejniethom. Mistoqsija jekk kienx inkwetat fuq xi ħaġa oħra, ix-xhud tistqarr li ma tiftakarx;  [46:  Ara x-xhieda tagħha fl-istess seduta a fol 166 et seq tal-proċess]  [47:  Ara a fol 167 tal-proċess]  [48:  Ara a fol 168 tal-proċess] 


PS 192 Roman Godano jixhed fuq talba tad-Difiża fis-seduta tal-4 ta’ Frar 2025[footnoteRef:49] li wiċċ l-imputat mhux wieħed ġdid, pero’ jistqarr li jiltaqa’ ma’ ħafna nies. Fuq domanda tad-Difiża ix-xhud jgħid li jista’ jkun li l-imputat ġie l-Għassa ta’ Raħal Ġdid hu stess pero’ jistqarr li ma jiftakarx, u lanqas jiftakar jekk kienx inkwetat jew le. Mistoqsi jekk l-imputat kienx ipprova jitlob l-għajnuna tal-Pulizija rigward aċċess u manteniment, ix-xhud jgħid li “jekk ġie jagħmel rapport għamilnieh ta, imma rapport ma sibtx ta”[footnoteRef:50]. Meta d-Difiża tgħid lix-xhud li sar rapport, ix-xhud jistqarr li ma jiftakarx li dan kien il-każ. Mistoqsi jekk kienx hemm problemi dwar aċċess u manteniment dwar bin il-partijiet, ix-xhud iwieġeb li jekk kien hemm rapport fil-konfront tal-partijiet, kien ser jibgħat għall-parti l-oħra biex jinħarġu l-akkużi fil-konfront tagħha, kienx fuq aċċess jew manteniment. Mistoqsi dwar id-data tal-20 ta’ Lulju 2024 speċifikament, ix-xhud jistqarr li ma kienx f’posizzjoni li jiftakar x’seħħ dakinhar; [49:  Ara x-xhieda tiegħu fl-istess seduta a fol 170 et seq tal-proċess]  [50:  Ara a fol 171 tal-proċess] 


PC 232 Oxana Briffa tixhed fuq talba tad-Difiża fis-seduta tal-4 ta’ Frar 2025[footnoteRef:51] u tistqarr lill-imputat ma tagħrfux f’awla, u tenniet l-istess anke wara li d-Difiża semmietilha d-data tal-20 ta’ Lulju 2024 u li kienet preżenti ma’ PS 192 li kien għadu kemm jixhed qabilha. In ri-eżami, ix-xhud tikkonferma li bħalissa stazzjonata l-Għassa ta’ Ħaż-Żabbar u li s-sena ta’ qabel kienet stazzjonata fl-Għassa ta’ Raħal Ġdid, u tikkonferma wkoll li fl-Għassa jiġu ħafna nies, u jkun hemm ammont sew minnhom li ma jiġux biex jagħmlu rapport imma biex jieħdu parir mill-Pulizija. Tikkonferma li ma jkunx possibbli li jittieħed rapport ta’ kull ħaġa li tiġi l-Għassa sakemm ma jintalabx li jsir rapport, u li f’dak il-każ kien ser jittieħed ir-rapport ta’ dik il-persuna. Fuq domanda tad-Difiża jekk teskludix li l-imputat kien mar l-Għassa ta’ Raħal Ġdid, ix-xhud għal darb’ oħra tistqarr li ma tiftakarx lill-imputat, u ma setgħetx tiftakar jekk kienx ġie l-Għassa wara li kienu bagħtu għalih fuq kwistjoni ta’ manteniment min-naħa ta’ ċerta Nicola Attard, u baqgħet issostni hekk minkejja li skont id-Difiża kienet preżenti meta kien ġie, u tgħid li “jidħlu iżjed minn bniedem wieħed”[footnoteRef:52] l-Għassa; [51:  Ara x-xhieda tagħha fl-istess seduta a fol 174 et seq tal-proċess ]  [52:  Ara a fol 177 tal-proċess] 


Semgħet it-trattazzjoni finali tal-partijiet fis-seduta tat-12 ta’ Frar 2025;

Rat l-atti kollha tal-kawża;

Rat li din il-kawża kienet differita għal-lum għas-sentenza;

Kunsiderazzjonijiet Legali:

L-imputat kien mixli talli bejn l-20 ta’ Lulju 2024 u l-24 ta’ Lulju 2024 f’diversi ħinijiet ġewwa u f’diversi postijiet ġewwa dawn il-Gżejjer, b’diversi atti magħmulin fi ġranet u ħinijiet differenti iżda li jiksru l-istess disposizzjoni tal-Liġi u li kienu magħula b’riżoluzzjoni waħda: 

1. Ikkaġuna lill-eks sieħba tiegħu u ċioe’ Yvonne Attard, fastidju għal aktar minn darba meta ġab ruħu b’mod li messu kien jaf li kien qed ikun tali, u liema delitt twettaq ripetutament;

2. Permezz ta’ network jew apparat ta’ komunikazzjoni elettronika, heddidt li tagħmel xi reat, jew bil-ħsieb li ġġiegħel lill-eks sieħba tiegħek Yvonne Attard, tagħmel xi ħaġa jew għamilt użu ieħor mhux xieraq bih;

U iktar talli fl-istess dati, ħinijiet, postijiet u ċirkostanzi:

3. Kiser Ordni ta’ Trażżin mogħtija lilu mill-Maġistrat Dr. Nadia H. Vella LL.D. nhar it-18 ta’ Lulju 2024 u dan bi ksur tal-Artikolu 382A tal-Kapitolu 9 tal-Liġijiet ta’ Malta;

4. U aktar talli kkommetta reat waqt li kien taħt Ordni ta’ Probation, liema sentenza ingħatat mill-Qorti tal-Maġistrati preseduta mill-Maġistrat Dr. Nadia H. Vella LLD nhar it-18 ta’ Lulju 2024, liema sentenza saret definittiva u ma tistax tiġi mibdula.

Minn eżami tal-atti, jirriżulta li dawn il-proċeduri jiċċentraw fuq rapport li għamlet il-Parte Civile Yvonne Attard li bejn l-20 ta’ Lulju 2024 u l-24 ta’ Lulju 2024, l-imputat għamel diversi tentattivi sabiex iċempel lill-istess Parte Civile, tant li kkaġunalha fastidju, u li b’dawn it-tentattivi ta’ kuntatt, l-imputat naqas milli jaderixxi mal-kundizzjonijiet imposti minnu permezz ta’ Ordni ta’ Trażżin ai termini  tal-Artikolu 382A tal-Kapitolu 9 tal-Liġijiet ta’ Malta imposta fuqu minn din il-Qorti kif diversament preseduta nhar it-18 ta’ Lulju 2024 a favur tagħha;

Minn eżami tal-provi f’dan ir-rigward, it-teżi tal-Prosekuzzjoni tistrieħ prinċiparjament fuq ix-xhieda tal-Parte Civile Yvonne Attard u d-dokumenti[footnoteRef:53] esebiti minnha stess waqt ix-xhieda tagħha, li minnhom jirriżulta li hemm telefonati min-numru 99269776 irreġistrat il-mobile tal-Parte Civile bl-isem “Wayne” u n-numru 99667826, li l-Parte Civile tgħid huwa n-numru tagħha. Għandu jingħad qabel xejn li a rigward dawn it-telefonati, li attwalment kienu tentattivi għal telefonata, għalkemm il-Prosekuzzjoni għamlet tentattiv min-naħa tagħha sabiex jitħarrek rappreżentant għan-nom tas-soċjeta’ Epic biex ikun stabbilit b’mod oġġettiv lil min jappartjenu dawn iż-żewġ numri tal-mobile u kemm saru tentattivi ta’ telefonati fil-perjodu mertu ta’ dawn l-imputazzjonijiet, jirriżulta li fis-seduta tas-6 ta’ Novembru 2024, il-Prosekuzzjoni infurmat lil din il-Qorti li minkejja li kien imħarrek sabiex jixhed fl-istess seduta, kienet sprovvista mir-referta tal-istess rappreżentant, u għalhekk ma tressaqx bħala xhud għall-iskop imsemmi, u mill-atti, ma jirriżultax li sar tentattiv ieħor sabiex dan ix-xhud jiddeponi f’dawn il-proċeduri; [53:  Ara Dok YA1 u Dok YA2 afol 51 u 52 tal-proċess] 


Konsegwentement, peress li din il-Qorti hija nieqsa minn din il-prova diretta, sabiex ikun determinat in-ness o meno bejn l-imputat u l-akkużi odjerni, hemm bżonn li tifli l-provi ċirkostanzjali f’dan il-każ, li hekk kif ben saput fil-ġurisprudenza nostrana, iridu jkunu univoċi. F’dan l-istadju din il-Qorti tagħmel referenza għas-sentenza fl-ismijiet Il-Pulizija (Spettur James Grech) v. Cyrus Engerer[footnoteRef:54], li fiha jingħad is-segwenti: [54:  Appell Nru. 275/2013 deċiż mill-Qorti tal-Appell Kriminali (Sede Inferjuri) preseduta mill-Onor. Imħallef Dr. Michael Mallia nhar it-8 ta’ Mejju 2014, paġna 4-7] 


Illi l-ewwel qabel kollox tajjeb li ssir analiżi ta’ xi ġurisprudenza f’pajjiżna kif ukoll għal xi ġuristi Ingliżi li daħlu fl-analiżi tal-prova ċirkostanzjali u senjatament spjegaw l-analiżi li hija mistennija mill-Qorti li tkun qed tiġġudika sabiex jiġi stabbilit jekk il-provi ċirkostanzjali humiex univoċi.

Fil-każ fl-ismijiet r-Repubblika ta’ Malta v George Spiteri deċiża mill-Qorti tal-appell Kriminali fil-5 ta’ Lulju tas-sena elfejn u tnejn (05.07.2002)[footnoteRef:55] il-Qorti sostniet is-segwenti: [55:  Appell Nru. 12/2000 deċiż mill-Qorti tal-Appell Kriminali (Sede Superjuri) preseduta mis-S.T.O. Prim Imħallef Dr. Noel Arrigo, l-Onor. Imħallef Dr. Joseph A. Filletti u l-Onor. Imħallef Dr. Patrick Vella nhar il-5 ta’ Lulju 2002] 


‘L-prova indizzjarja trid tkun waħda assolutament univoka, li tipponta biss mingħajr dubju dettat mir-raġuni lejn fatt jew konklużjoni waħda...biex prova ndizzjarja tiġi ammessa bħala prova valida fis-sens li wieħed jista' raġonevolment jasal għall-konklużjoni tiegħu ta' ħtija in bażi tagħha bla ebda dubju dettat mir-raġuni, irid ikun moralment konvint minn dan ir-rekwiżit ta' l-univoċita' tagħha, cioe' li dik il-prova tfisser biss u xejn aktar li l-akkużat huwa ħati ta' dak addebitat lilu w, allura, kull dubju raġonevoli fir-rigward għandu jmur favur l-akkużat skond il-liġi.

Fil-każ fl-ismijiet Pulizija v Paul Grech deċiża wkoll mill-Qorti tal-Appell fis-6 ta’ April tas-sena elfejn u wieħed (06.04.2001) intqal illi ‘l-provi fil-kamp kriminali jistgħu jkunu kemm diretti u kif ukoll indizjali, basta dawn ikunu suffiċjenti biex inisslu konvinċiment morali f'moħħ il-ġudikant lil hinn minn kull dubju raġonevoli mir-reita' ta' l-imputat.

Anki fil-każ Pulizija v James Abela deċiża wkoll mill-Qorti tal-Appell fil-ħdax ta’ Lulju elfejn u tnejn (11.07.2002)[footnoteRef:56] ġie ddikjarat illi ‘In kwantu d-dottrina tar-"res ipsa loquitur" timporta xi spostament tal-oneru tal-prova, tali dottrina ma tista' qatt issib post fil-kamp penali. In kwantu, pero', b' "res ipsa loquitur" wieħed jifhem biss li l-fatti - inklużi provi indizjarji - "circumstantial evidence" - ikunu tali li l-ġudikant iħossu moralment konvint li jista' jiġbed ċerti konklużjonijiet minn dawk il-fatti, allura wieħed m’għandux jitkellem dwar "res ipsa loquitur" iżda dwar dak li fid-dottrina Ingliża jissejħu "presumptions of fact”....F'materja ta' inċidenti stradali il-provi indizjarji ħafna drabi jista' jkunu siewja ferm u xi drabi jistgħu anki ikunu siewja ferm aktar minn dawk okulari li, kultant jistgħu ikunu biss soġġettivi u kultant, u x'aktarx iva milli le, ikunu kuluriti b' dak li jissejjaħ "esprit de voiture". Umbaghad fejn ma jkunx hemm xhieda okulari li jistgħu jiddeskrivu jew jispjegaw dak li gara, dawn il-provi indizjarji, jistgħu faċilment u mingħajr bżonn ta' ħafna tiġbid, jagħtu stampa ċara tad-dinamika tal-inċident. S'intendi, bħal kull prova indiretta oħra, iridu jkunu tali li jwasslu għal konklużjoni univoka u li biha il-ġudikant ikun moralment konvint lill hinn minn kull dubju dettat mir-raġuni mill-ħtija jew responsabbilta' kriminali tal-imputat jew akkużat...hu dover tal-Qorti li tara jekk mill-assjem tal-provi ċirkostanzjali jirriżultax b'mod li jkun sodisfatt il-konvinċiment morali tal-ġudikant sal-grad rikjest fil-proċess penali tirriżultax ħtija ta' sewqan ħażin’. [56:  Appell Nru. 77/2002 deċiż mill-Qorti tal-Appell Kriminali (Sede Inferjuri) preseduta mill-Onor. Imħallef Dr. Joseph G. Galea Debono nhar il-11 ta’ Lulju 2002, paġna 4] 


Finalment fis-sentenza tal-Qorti tal-Appell Superjuri fl-ismijiet ir-Repubblika ta’ Malta v Angel sive Angelo Bajada[footnoteRef:57] datata l-ħmistax ta’ Mejju tas-sena elfejn u disgħa ġie ddikjarat illi ‘L-assjem tal-provi kien tali li a bażi tiegħu l-ġurati setgħu raġonevolment u b’konvinċiment morali trankwill għall-aħħar jaslu għall-konklużjoni la ma jemmnux dak li qed isostni l-appellant u jsibu li l-provi jwasslu inekwivokabbilment għall-ħtija tiegħu. L-indizji, biex jagħmlu prova, jeħtieġ li jkunu univoċi’. [57:  Deċiż mill-Qorti tal-Appell Kriminali (Sede Superjuri) preseduta mis-S.T.O. Prim Imħallef Dr. William Harding, l-Onor. Imħallef Dr. Joseph A. Herrera u l-Onor. Imħallef Dr. Carmel A. Agius nhar il-15 ta’ Mejju 1990] 

Illi jekk induru fuq ġuristi Ingliżi senjatament Pollock C.B[footnoteRef:58] l-interpretazzjoni tal-apprezzament tal-prova ċirkostanzjali u t-tifsira tal-univoċita’ tagħha ingħatat is-segwenti deskrizzjoni: [58:  Criminal Evidence (3rd Edition) [1995], Richard May (Sweet and Maxwell Criminal Practice)] 


It has been said that circumstantial evidence is to be considered as a chain, and each piece of evidence as a link in the chain, but that is not so, for then, if any one link broke, the chain would fall. It is more like the case of a rope comprised of several cords. One strand of cord might be insufficient to sustain the weight, but three stranded together may be quite of sufficient strength. Thus it may be in circumstantial evidence – there may be a combination of circumstances, no one of which would raise a reasonable conviction or more than a mere suspicion; but the whole taken together may create a conclusion of guilt with as much certainty as human affairs can require or admit of.

Kwindi jidher ċar mill-każistika imsemmija kif ukoll minn din il-kwotazzjoni li biex wieħed jasal li jikkonkludi li l-provi ċirkostanzjali huma univoċi wieħed irid jara l-assjem ta’ dawn iċ-ċirkostanżi miġjuba bħala prova u li dan il-konvinċiment morali huwa wieħed ibbażat sal-grad rikjest tal-prosekuzzjoni taċ-ċertezza morali (u mhux dik assoluta) jew il-prova lil hinn minn kull dubbju dettat mir-raġuni. In oltre il-konklużjoni biex tkun univoka mhux neċessarjament trid tkun l-uniku xenarju li jista jintlaħaq iżda trid tkun l-unika waħda li tista’ twassal għal ħtija b’mod raġonevoli kontra dak li jkun. Fi kliem ieħor jekk jinħoloq dubbju dwar l-univoċita’ tal-provi ċirkostanzjali liema xenarju alternattiv ma jkunx wieħed raġonevoli, dan ma jistax iwassal sabiex il-Qorti tillibera a bażi tan-nuqqas ta’ univoċita’.[footnoteRef:59] [59:  Enfasi tal-Qorti] 


Bħalma ntqal aktar ‘il fuq, l-imputat jinsab mixli li bejn l-20 ta’ Lulju 2024 u l-24 ta’ Lulju 2024, għamel diversi tentattivi ta’ telefonati lill-Parte Civile Yvonne Attard, u li konegwentement, ikkaġunalha fastidju, u naqas milli jaderixxi mal-kundizzjonijiet tal-Ordni ta’ Trażżin a favur l-istess Parte Civile u l-Ordni ta’ Probation li nħarġet fil-konfront tiegħu nhar it-18 ta’ Lulju 2024 minn din il-Qorti kif diversament preseduta. Mill-provi prodotti, jirriżulta li matul ix-xhieda tagħha, l-Parte Civile esebiet screenshots[footnoteRef:60] li juru serje ta’ tentattivi ta’ telefonata li saru fid-dati msemmija, bl-ewwel waħda tkun fl-10:28 tal-20 ta’ Lulju 2024. Jirriżulta wkoll li l-imputat stess matul ix-xhieda tiegħu jikkonferma li nhar is-Sibt l-20 ta’ Lulju 2024 filgħodu kien għamel tentattiv ta’ telefonata lill-Parte Civile ġewwa d-Depot meta mar jiġbor kopja tal-kuntratt ta’ aċċess u manteniment li sar bejn il-partijiet, liema fatt huwa kkorroborat mix-xhud PS 2158 Jillian Henwood. Mix-xhieda tagħhom, kemm l-imputat, kif ukoll is-Surġent Henwood, jgħidu li l-imputat għamel dan it-tentattiv ta’ telefonata sabiex juri lill-istess Surġent kif verament ma setgħax jagħmel kuntatt mal-Parte Civile; [60:  Ara Dok YA1 u Dok YA2 a fol 50 u 51 tal-proċess] 


[bookmark: OLE_LINK1]F’dan l-istadju għandu jingħad li filwaqt li l-imputat jikkonferma li fil-fatt sar tentattiv ta’ telefonata lill-Parte Civile, u li għalhekk jista’ jibda jifforma xi tip ta’ ness bejnu u dawn l-imputazzjonijiet, l-iskop għalfejn dan sar, fil-fehma ta’ din il-Qorti, bl-ebda mod ma jfisser li din hija xi tip ta’ ammissjoni da parti tiegħu li huwa ffastidja lill-istess Parte Civile u/jew li kellu l-intenzjoni li jiffastidjaha, li wara kollox huwa ċ-ċentru ta’ dawn l-imputazzjonijiet. In oltre, minkejja li l-Parte Civile tixhed li n-numru 99269776 jappartjeni lill-imputat u huwa imniżżel fuq il-mobile tagħha bħala ‘Wayne’, u li minn dan in-numru irċeviet tentattivi ta’ telefonata għal fuq in-numru tal-mobile tagħha 99667826, kif ingħad aktar ‘il fuq, peress li l-Prosekuzzjoni ma ressqitx rappreżentant tas-soċjeta’ Epic sabiex jikkonferma lil hinn minn kull dubju dettat mir-raġuni li n-numri msemmija jappartjenu lill-imputat u lill-Parte Civile rispettivament, u b’hekk kien jispjega l-kontenut ta’ Dok YA1 u Dok YA2[footnoteRef:61], din il-Qorti ma tistax tqis li nġiebet l-aqwa prova f’dan ir-rigward sabiex tilħaq il-livell rikjest sabiex jistabilixxi l-katina ta’ provi cirkostanzjali univoċi li jwasslu għall-ħtija tal-imputat, u għalhekk, tenut kont l-insenjament ikkwotat aktar ‘il fuq, tikkonkludi li dawn l-imputazzjonijiet ma kienux ipprovati sal-grad rikjest; [61:  Ara a fol 50 u 51 tal-proċess] 




Decide:

Il-Qorti wara li rat l-Artikolu 17(b), l-Artikolu 18, l-Artikolu 31(1)(b), l-Artikolu 202(h)(iv), l-Artikolu 202(h)(v), l-Artikolu 251A(1)(a), l-Artikolu 251(1)(b), l-Artikolu 251H(a), l-Artikolu 251H(b), l-Artikolu 251HA, l-Artikolu 382A tal-Kapitolu 9 tal-Liġijiet ta’ Malta, kif ukoll l-Artikolu 49(a), l-Artikolu 49(b) u l-Artikolu 49(ċ) tal-Kapitolu 399 tal-Liġijiet ta’ Malta, u l-Artikolu 7(7) tal-Kapitolu 446 tal-Liġijiet ta’ Malta, ma ssibx lill-imputat ħati tal-imputazzjonijiet hekk kif dedotti fil-konfront tiegħu u konsegwentement qiegħda tillibera lill-imputat Wayne Zahra minn kull ħtija u piena;




MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.

